Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка („Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/2019), и согласно Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20), постапувајќи по Жалбата изјавена од С.Д., поднесена против Решението на Министерството за култура и туризам, по предметот Барање за пристап до информации од јавен карактер, на 02.12.2025 година, го донесе следното

Р Е Ш Е Н И Е

1. Жалбата изјавена од С.Д., поднесена против Решението на Министерството за култура и туризам бр.УП1 03-1812 од 25.11.2025 година, заведена во Агенцијата под бр.08-583 на 27.11.2025 година, по предметот Барање за пристап до информации од јавен карактер, СЕ УВАЖУВА и предметот се враќа на повторно постапување пред првостепениот орган за точка 3 од Барањето.
2. Решението на Имателот на информации бр.УП1 03-1812 од 25.11.2025  година СЕ ПОНИШТУВА.
3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

С.Д., како што стои во пропратните списи на предметната Жалба, на 09.10.2025 година преку електронска пошта поднел Барање за пристап до информации од јавен карактер до Владата на Република Северна Македонија, со кое побарал да добие одговор на “следните прашања“: 
„Дали Министерството за култура и туризам извршило инспекциски надзор и прекршочна постапка, поради недоставување на финансиски извештај за 2024 година од страна на Здружението за заштита на авторски и музички права – ЗАМП на разгледување до Владата, согласно член 154 од Законот за авторското право и сродните права?“. 
На 14.10.2025 година Генералниот секретаријат на Владата, постапувајќи согласно член 18 од Законот за слободен пристап до информации од јавен карактер, Барањето го препратил на натамошна надлежност на Министерството за култура и туризам со допис бр.55-9348/2, во кој како причина за препраќање на Барањето наведува дека „...ЗАМП доставил материјали, кои биле испратени на надлежно мислење до вашето министерство, кое се произнело позитивно и истите ќе бидат разгледани на некоја од наредните седници на Владата...“. 
На 18.10.2025 година, С.Д. доставил Барање за слободен пристап до информации од јавен карактер до Министерството за култура и туризам, со кое го информира Министерството дека „Со допис на Генералниот секретаријат на Владата на РСМ (АРХ.бр.55-948/2) информиран сум дека моето барање од 09.10.2025 е проследено по надлежност до вашето министерство“. Притоа го преиначил првичното Барање поднесено до Владата и навел дека „Согласно Законот за слободен пристап до информации од јавен карактер, барам:
„1) Дали е спроведен инспекциски надзор над Здружението за заштита на авторски и музички права – ЗАМП во однос на доставување финансиски извештај за 2024 година до Владата, согласно член 154 од Законот за авторското право и сродните права (ЗАПСП).
— Ако да: доставете датум(и), записник/акт, изречени мерки и правна основа.
— Ако не: наведете образложение и која служба е надлежна.
2) Дали е поведена прекршочна постапка против ЗАМП поради евентуално недоставување во законскиот рок финансиски извештај за 2024 година до Владата
— Ако да: доставете број на предмет, датум, стадиум на постапката и правна
основа.
— Ако не: наведете образложение.
3) Копија од мислењето на вашето министерство до Владата (за кое Генералниот секретаријат наведува дека е позитивно), како и копија од материјалите на ЗАМП доставени во Владата, во мерка во која се јавно достапни.
4) Број на предмет во вашето министерство, датум на прием/евидентирање, надлежен сектор/службеник и контакт-е-пошта“.
Министерството за култура и туризам не одговорило на препратеното Барање од Владата на Република Северна Македонија, ниту пак по преиначеното Барање од истиот Барател од 18.10.2025 година, по што Барателот на информации поднел Жалба до Агенцијата, заведена под бр.08-583 на 17.11.2025 година.
Агенцијата со електронски допис бр. 08-583 од 17.11.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
На 25.11.2025 година Имателот на информации до Агенцијата достави електронски допис заведен под бр.08-583 на 26.11.2025 година, со кој известува дека на Барателот му е одговорено со Решение бр.УП1 03-1812 од 25.11.2025 година. Во прилог на дописот до Агенцијата е доставено споменатото Решение со кое „се одобрува барањето за пристап до информации од јавен карактер“. Во Образложението на истото се даваат одговори на прашањата наведени во барањата на Барателот од 09.10.2025 година и од 18.10.2025 година, односно дека „...ЗАМП го доставило својот годишен финансиски извештај за 2024 година до Владата...Министерството за култура и туризам...има добиено потврда за навремена достава на извештајот...нема основ за поведување прекршочна постапка против здружението ЗАМП...на барателот му се овозможува увид и добивање копија од мислењето на Министерството...доставено до Владата, потврдата за датумот на доставување на годишниот извештај на ЗАМП, како и извештајот за увидот на Министерството во финансиските податоци на здружението...“.
Незадоволен од добиеното Решение, Барателот на информации до Агенцијата доставил Жалба бр.08-583 од 27.11.2025 година, во која наведува дека истата ја поднесува поради „Не доставување на бараните списи согласно точка 1), 2), 3) и 4) од барањето од 18.10.2025 година“.
Агенцијата со електронски допис бр. 08-583 од 27.11.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
На 01.12.2025 година Имателот на информации до Агенцијата достави електронски допис заведен под бр.08-583, во кој ги повторува одговорите доставени до барателот на информации. Меѓутоа, во точка 3 од наведениот допис е наведено дека „Во однос на прашањето за доставување на копија од мислење на Министерството, како и копија од материјалите на ЗАМП доставени до Владата: За овие информации потребно е да се поднесе барање директно до Владата...како носител на документите...“.
Агенцијата за заштита на правото на слободен пристап до информациите од јавен карактер, постапувајќи согласно одредбите од Законот за слободен пристап до информации од јавен карактер, ги разгледа Жалбата  изјавена од Барателот на информацијата и останатите расположливи списи по предметот, Жалбата ЈА УВАЖИ, Решението на Имателот бр.УП1 03-1812 од 25.11.2025  година го поништи во делот кој се однесува на точка 3 од Барањето и предметот го врати на повторно постапување пред првостепениот орган, поради следното:
Агенцијата утврди дека, постапувајќи по предметното Барање за информации од јавен карактер, Имателот на информации не постапил правилно и во целост согласно Законот за слободен пристап до информации од јавен карактер, со тоа што со оспореното Решение на Барателот не му ги доставил бараните информации од точка 3 од Барањето, на начин и во форма наведени во Барањето.    
[bookmark: _GoBack]Агенцијата за заштита на правото на слободен пристап до информациите од јавен карактер утврди дека Имателот на информации отпочнал првостепена постапка по Барање за пристап до информации од јавен карактер согласно член 20 став 1 од Законот за слободен пристап до информации од јавен карактер, но, иако донел Решение со кое се уважува Барањето, на Барателот не му ги доставил сите барани информации, односно за точка 3 од Барањето го упатил да поднесе посебно барање до друг имател на информации, во конкретниот случај до Владата, која претходно Барањето го препратила на надлежност на Министерството за култура и туризам.  
Што се однесува до наводите на оспореното Решение дека: „Во однос на прашањето за доставување на копија од мислење на Министерството, како и копија од материјалите на ЗАМП доставени до Владата: За овие информации потребно е да се поднесе барање директно до Владата...како носител на документите...“, Агенцијата му укажува на имателот на информации дека согласно член 3 став 1 алинеја 2 од Законот за слободен пристап до информации од јавен карактер е утврдено дека: „информација од јавен карактер е информација во која било форма што ја создал или со која располага имателот на информацијата согласно со неговите надлежности“ и согласно член 10 став 1 алинеја 1, и 22 од истиот Закон, е должен да ја информира јавноста со објавување на податоци од негова надлежност, и други информации кои произлегуваат од надлежноста и работата на имателот на информацијата. 
Согласно наведеното, Имателот на информации е должен одново да го разгледа Барањето и да постапи согласно одредбите од Законот за слободен пристап до информации од јавен карактер. 
Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

Директор,
                                                                                                           Пламенка Бојчева

